
Пакінем спадчыну мы для патомкаў

Інакшую ад тэй,

Што ўзялі мы ад продкаў на абломках

Гісторыі сваей.


З інакшай думкай пойдзе ў сьвет і людзі

Патомак гэны наш:

Згібацца ўжо ня будзе, і ня будзе

Піць з недапітых чаш.


Дасталі сьцежкі, ад якіх прапасьці

Маглі мы ў бяспуцьці,

А кінем бітыя шляхі да шчасьця,

Абы умець ісьці.


На продкаў плечах паўзрасталі вежы,

Дзе торг вялі за нас,

А мы патомкам нашым кінем межы

Без ашуканскіх крас.


Яшчэ пакінулі нам асьляпленьне,

Пашану да пакут,

А мы пакінем песьню вызваленьня

І вольны бацькаў кут.

